Биологиядан оқушының зерттеушілік құзыреттілігін қалыптастыру
Қазақстан Республикасының Гуманитарлық білім беру тұжырымдамасында «білім берудің гуманитарлық сипаты, онда адам тек зерттеу объектісі ретінде ғана емес, ең алдымен, шығармашылық пен таным субъектісі құдіретті мəдениет үлгілерін дүниеге əкелген, əрі өзінің шығармашылыққа деген құлшынысымен оқушыларды баурап əкететін субъектісі ретінде көрінуімен бедерленеді» делінген [1].
Оқыту екі жақтың да: мұғалім — оқушы бірдей еңбек етуін талап ететін үрдіс, сондықтан ұстаз өзінің іс-əрекетін ұйымдастырып тек оның орындалысымен ғана қанағаттанып қоймай, оқушының да белсенділігін, білім игерудегі əрекетін дамытуға ықпалын тигізуі керек.
Қазіргі қоғам шығармашылық қабілеті бар, талантты іскер де құзыретті мамандарға мұқтаж. Ал жалпы білім беретін мектептердегі пəндерде оқушыларға көп жағдайда дайын білім ұсынылады, оқыту əдістері оларды өздігінен жаңа ақпараттар іздестіруге, оқу тапсырмаларын өздігінен шешуге талпындырмайды, яғни оқыту əдістемесі, дайын нұсқауларды бұлжытпай атқаруға ғана бейім орындаушылар тəрбиелеуге бағдарланып құрылған.
IBM компаниясы мамандарының есептеуі бойынша, бүгінгі күнгі нарықтық еңбек заманында, өзінің еңбек мансабы мерзімінде көпшілік адам өз мамандығын ең азы жеті рет айырбастайды екен. Бұл оның біліктілік пен дағдысын дамыту қабілеттеріне немесе құзыреттілігіне байланысты [2].
Құзыреттілік — белгілі бір пəн шеңберінде пəрменді шешім қабылдау мүмкіндігін қамтамасыз ететін білімді көрсете алудың ерекшелігі.
Қазақстан Республикасының Президенті Н.Ə.Назарбаевтың «Қазақстанның егеменді мемлекет ретінде қалыптасуы мен дамуының стратегиясы» [3] деген еңбегінде де мемлекетіміздің егеменді, тəуелсіздігіне жеткізетін төрт күш аталған:
· біріншісі — жеріміздің қойнауындағы байлық;
· екіншісі — жеріміздің бетіндегі байлық;
· үшіншісі — өндіріс байлығы;
· төртіншісі — тапқырлардың ақыл-ой байлығы, тапқырлардың үйреншікті қалыпқа сыймайтын, бүкілəлемдік деңгейдегі жасалымдары. «Тапқырлардың үйреншікті қалыпқа сыймайтын» деген ерекше, дəстүрлі емес деген мағынаны береді. Ол шығармашыл ойлау, шығармашыл еңбек, жоғары құзыреттілік арқылы жететін дəреже.
Мектептегі оқыту үрдісінің негізгі мақсаттары — баланың білім игеру кезінде ойлау қабілетін қалыптастыру, сол арқылы таным əрекетін белсендіру. Бұл оқушының өзіндік əрекеттерін, дербес жұмыс жасау қабілеттерін дамытудың маңыздылығын айқындайды.
Бұл мəселе Қазақстан Республикасының «Білім туралы» Заңындағы білім беру жүйесінің міндеттері туралы бабында: жеке адамның шығармашылық, рухани жəне жеке мүмкіндіктерін дамыту, адамгершілік пен салауатты өмір салтының берік негіздерін қалыптастыру, жеке басының дамуы үшін жағдай жасау арқылы интеллект байытумен қатар əлемдік жəне отандық мəдениеттің жетістіктеріне баулу, қазақ халқы мен республикасының басқа да халықтарының тарихын, əдет-ғұрпы мен дəстүрлерін зерделеу қажеттігі атап көрсетілген [4].
Педагогика ғылымы жəне мектеп практикасы баланың білім игеру кезінде ойлау қабілетін қалыптастырып, сол арқылы таным əрекетін белсендіру қажеттігін көрсетеді. Осы мəселелер оқушының шығармашылық қабілеттерін, шығармашылық əрекеттер қырларын дамытудың өзекті екенін анықтайды. Ол үшін не істеу керек, қандай шаралар ойластырылуы қажет? Оқуға деген қызығуы, өзінің білім алуға ұмтылысы керек. Ол ұстаз тарапынан сабақ өткізудің əр түрлі жолдарын қарастырып, əдіс-тəсілдерді жетілдіріп, дəстүрлі емес сабақтар түрлерін əдістемелік тұрғыда дұрыс ұйымдастыруды талап етеді. Осындай еңбек оқушының оқу əрекетін тиімді меңгеруіне, соның нəтижесінде оқуға деген ынта, құлшыныс, талап туып бұрынғы игерілген білім, білік, дағдыны пайдалана отырып бала əр түрлі оқу тапсырмаларын шешуде шығармашылықпен еңбек етіп өз əрекетін бақылауды, басқаруды жəне дамытуды үйренуіне себебін тигізеді. Бұл зерттеушілік құзыреттілікті көрсетеді. Осындай сабақтар өткізу ұстаздың да құзыреттілігі жоғары болуын талап ететіні сөзсіз.
Жас кезден игерілген ойдың оралымдылығы, ақылдың икемділігі дүниенің қыр-сырын меңгеруге шексіз мүмкіндік береді. Аталған проблеманың психологиялық жақтарын зерттеген Н.А. Лук, Л.С. Выготский, Я.А. Пономарев сияқты ғалымдардың еңбектері белгілі.
Осы уақытқа дейін сыныптағы сабақ — оқу жұмысын ұйымдастырудың негізгі формасы, себебі басқа да пəндер сияқты география, химия жəне биологиядан берілетін материалдардың көбі осы сабақтар түрінде өтеді.
Танымжорықтар мен сараман сабақтар, зертханалық жұмыстар, тəжірибелер сияқты аталған пəндердің негізгі сабақтарына бағдарламада аз сағат берілген. Осындай сабақтардың өзі əр түрлі себептермен өз мəнінде, тиімді өткізілмейді. Сондықтан осы пəндердің сабақтарының көпшілігін сыныпта өтуге тура келеді. Осындай жағдайлардың бəрі сабақтың тиімділігін, сапасын түбегейлі жақсартуды талап етеді. Сол себепті сабақты қалайда пəрменді, тиімді өткізу мақсатында белсенді оқытудағы əдіс-тəсілдердің түрлерінің де рөлі зор. Тəжірибе көрсеткендей, қазір көпшілік мұғалімдер ұстанып жүрген сабақ құрылымы — «үй тапсырмасын сұрау — жаңа сабақты түсіндіру — бекіту — үй тапсырмасы» түрін өзгертіп, сабақты жаңа əдістемемен біршама жетілдіруге болатыны дəлелденген.
Мектеп практикасында қазіргі уақытта педагогикалық мақсатқа сəйкес жаңалықтар көптеп енгізілуде. Соның бірі дəстүрден тыс сабақтар. Бұл сабақтарды өткізу барлық мектептерде кездеседі, бірақ осы сабақтардың оқу-тəрбие саласындағы орны, маңызы мен жүйесі теориялық тұрғыда негізделіп, толық зерттелмеген. Əрбір оқу пəні оқушылардың шығармашылық белсенділігін арттыруға əсерін тигізуі керек. Шығармашылық белсенділікті біз адамның жете түсінудегі талпынысынан туындайтын белгілі зерттеушілік жəне қоғамдық пайдалы маңызы бар міндеттерді шешуге жетудегі əрекетшіліктің жоғары сапалы деңгейі деп анықтай аламыз.
Жаңа технологиялық сабақтардың (дəстүрден тыс сабақтардың) бір ерекшелігі — баланың ойлау еркіндігінің шексіздігінде, өзін танытуға, даралануға, қиялдауға, шығармашылық еңбекке мүмкіндігінің молдығында. Ғалымдардың пікірінше, шығармашылық ойлау жаңа пікірлер тудыруға жеткізеді. Қазіргі кезде шығармашылық ойлау аса маңызды, себебі авторитарлық шешім мезгілі өтті, вертикальдық ойлау, пікірлер мен міндеттер жоғарыдан берілу кезеңдері қалды, енді əркімнің еркін ойлауын, жеке шығармашылығын қажет ететін уақыт келді.
Оқу-шығармашылық іс-əрекетке сəйкес оқушы мен студенттің жекелік сапасының жүйеленуінің жəне шығармашылық қабілеттерінің төмендегіндей қатары бар:
1. Жеке адамның мотивациялы-шығармашыл бағыттылығы жəне белсенділігі. Ол қызығушы- лықта, білуге құштарлықта, эмоционалдық серпілісте; шығармашылық табыстарға, жоғары баға  алуға, шығармашылықтағы өзінің белсенділігіне, өз-өзін қалыптастыруға жəне тəрбиелеуге ұмытылыста көрінеді.
2. Интеллектуалды-логикалық. Бұл талдау, салыстыра білу, құбылыстарды, үрдістерді бейнелеп, анықтама беріп, түсіндіріп, дəлелдеп, жүйелей, жіктей білу қабілеттерінде көрінеді.
3. Интеллектуалды-эвристикалық. Болжам жасау, қиялдау, байланыстыру, кереғар жақтарын көру, білім мен қабілеттерін жаңа жағдайға ауыстыру, жалықтыратын ұсыныстан бас тарта білу, ойлау екпінін жеңу, пікірлерінің бағынышты болмауына жағдай жасау қабілеттерінен тұрады.
4. Жеке адамның өзін-өзі басқаруы. Алға қойған мақсатқа ұмтылушылық, жоспарлай білу, өзін- өзі қадағалап, бақылап, кемшіліктерін жойып, ықыласты, ынталы болуда көрінеді.
5. Коммуникативтік. Басқалардың тəжірибесін қолдану, ұйымдастыру, өзінің пікірін дəлелдеп, басқалардың көзін жеткізе білу, қақтығыстардың алдын алу қабілеттерінде беріледі [5].
Таным белсенділігі дəрежесі оқушының өзіне; тəрбиесіне, санасына, еркіне, қызығушылығына байланысты. Егер балада бұл қасиеттер əзірге жоқ болса, оны қалыптастыру — мұғалімнің кəсіби міндеті. Оқушының белсенділік дəрежесі оқытушының педагогтық шеберлігіне, қолданған əдіс, тəсілдеріне қайтарған жауабы тəрізді. Сондықтан оқытудың белсенді əдістері дегеніміз — оқушының таным белсенділігі дəрежесін барынша көтеретін, талпына оқуға жетелейтін əдістер. Осы əдістермен жүргізілген сабақтар кезінде сынып оқушылары түгел қарқынды, қызығушылық жəне ерікпен ойлана отырып тыңдайды, бақылайды, оқиды, еңбек етеді. Мысалы, үй тапсырмасын тексерумен басталатын сабақта 5-7 мин көлемінде оқушылар оқулықтан жəне дəптердегі жазғандарын қарап, үй тапсырмасы бойынша бес сұрақ дайындайды. Сабақты бұлай бастаудың тиімділігі сол, төмен үлгерімдегі оқушылар өтілген материалды тағы бір қайталап, қарап психологиялық тұрғыда қолайлы жағдайда болады. Мұғалім əрбір қатардан өзіне ассистент даярлап, олар өз қатарлары оқушыларын тізіп, олардың жауаптарын «қосу» жəне «алу» белгілерімен белгілеп отырады. Тақтаға шыққан алғашқы оқушыға ассистенттер бір-бірден сұрақтар қояды, басқа оқушылар жауапты толықтырады.
Осыдан соң екінші оқушы дəптерін ала шығады да өзі құрған сұрақтарын қояды. Мұғалім рөліндегі ол жауаптардың дұрыстығын бағалайды. Енді сынып оқушылары «жас мұғалімнің» құрған сұрақтарының сапасын бағалап, сұрау кезіндегі жағымды, жағымсыз қылықтарын сынап, жалпы дауыспен оған журналға баға қояды. Келесі кезекте бір оқушы шығып өзіне кезекпен кезек қойылған 5 сұраққа жауап береді, тиісті бағасын алады. Жақсы қойылған сұрақ авторлары бағаланады. Осы əдістер балалардың таным əрекеттеріне, ойлау қабілеттеріне тиімді əсер етеді. Сынып оқушылары түгелге дерлік сабаққа тартылады.
Оқу үрдісі кезінде проблемалық жағдай туғызу пəрменді оқу еңбегін ұйымдастыруда оқушылардың таным белсенділігін арттыруда тиімді. Проблемалық сұрақтар ойластыру кезінде оқушылардың білім негізі, ойлау дəрежесі, салыстыру, талдау, қорытындылау қабілеттері ескерілуі тиіс. Осыған қосымша оларды ізденуге əрқайсысын жекелей жұмылдыруға, шығармашылық жұмыс істеуін қамтамасыз ететін бағыттаушы сұрақтар белгіленуі керек. Проблемалық сұрақтармен алған ақпараттарын саналы практикалық ізденісте қолдануларын талап етеді. Мысалы, «Табиғаттағы маусымдық өзгерістерге бейімделу» тақырыбын өткенде «неге жылыжайларда қыс мезгілінде көкөніс дақылдары су мен жылылық жеткілікті болса да жеміс бермейді» деген сұрақ оқушыларды ойландырып, себебін табуға жетелейді [5].
Проблемалық сұрақтарды жоспарлау кезінде, бұл тəжірибеде жаңа материалды мазмұндау сипатын ойластыру ерекше. Тақырып толық айтылмай, сұрақ қоюға тиімді жерлерін балалардың өздері оған жауап берген кезде табуы. Негізгі ойды қалыптастырып 2–3 дерекпен дəлелдеп, проблемалық сұрақ беру арқылы оқытылған заңдылықты нақты жағдайда көрсетулерін талап етеді. Табиғи сұрыпталу заңдылықтарын оқыған кезде: «Ауылшаруашылығы дақылдары зиянкестеріне қарсы неге үнемі улы химикаттарды жаңартып отыру қажет?». Бірқатар деректерді келтіріп, негізгі ойды айқындай отырып, білімді қорытындылайтын тұжырым жасауды қажет ететін проблемалық сұрақтар тірі табиғаттың көптүрлілігі жайлы, мысалы: «Неге табиғатта тірі ағзалардың көп түрлілігіне қарамастан, бүкіл органикалық дүниенің біртұтастығы жайлы айтылады?», мысалы, «Тыңайтқыштардың өсімдік тіршілігіндегі маңызы».
Осы сабақта «органикалық» жəне «минералдық тыңайтқыштар» ұғымдары қалыптастырылады. Өсімдік үшін шешуші фактор–топырақта судың болуы. Топырақ түйіршіктері өз беттерінде жəне пораларында (аралық қуыстарында) суды ұстайды. Неғұрлым түйіршіктер ұсақ болса, соғұрлым олардың жалпы бет көлемі көп болып, көбірек су ұстайды.
«Жақсы — жаман» деген ойын түрі негізінде сазды жəне құмдақ топырақтар қасиеттерін салыстырамыз. Сазды топырақ көптеген ұсақ түйіршіктерден құралғандықтан, ылғалды жақсы ұстайды. Бұл — жақсы. Ал өсімдік үшін бұл жақсылық — зиянды, өйткені осы топырақ түйіршіктерімен су өте жақсы ұсталғандықтан, тамыр оны пайдалана алмайды. Бұл — жаман. Құмдақ топырақ бұған қарама-қарсы қасиеттермен белгілі.
Сұрақ: Практикада осы екі түрлі топырақтың кемшіліктерін болдырмай артықшылықтарын қалай біріктіруге болады?
· -ұсыныс: екі топырақты араластырса, қарама-қайшылық шешіледі.
· -ұсыныс: топыраққа суды жақсы ұстап, керек кезінде босата алатын губка тəрізді бірдеңе қосу. Ол ағаш кескеннен қалған үгінді (опилка), торф, қарашірік, шіріген жапырақтар, компост, көң болуы мүмкін.
Екінші ұсыныстың артықшылығы ескеріледі, себебі бұл кезде топырақ қасиеттерінің жақсаруынан басқа аталған қоспалар шіру кезінде минералды заттар түзеді, осы кезде өсімдіктердің дамуына қажетті жылу бөлінеді. Осымен біз «органикалық тыңайтқыш» деген ұғым бердік. Тағы да бір қарсы сауал туындайды. Органикалық тыңайтқыштар бірнеше жылдар бойы ыдырап шіриді, ал өсімдіктер минералдық заттарды үнемі қажет етеді.
Ұсыныс: бұл қарама-қайшылықты топыраққа минералды заттарды дайын күйінде қосу арқылы шешуге болады. (Бұл «минералды тыңайтқыштар» деген ұғым береді).
Қарсы: минералды тыңайтқыштар жылу бермейді жəне топырақтан оңай шайылып кетеді. Органикалық тыңайтқыштар шіруі барысында минералды тұздардың бөлінуі баяу жүреді де, өсімдіктер тұздармен қамтамасыз етіледі. Ендеше органикалық тыңайтқыштардың кемшілігінің өзі минералды тыңайтқыштар алдында ілгері болып тұр. Сабақ соңында топыраққа əрі органикалық, əрі минералдық тыңайтқыштарды бірге қосу керектігі жайлы тұжырым жасалады. Осындай сабақтар барысында мұғалім əңгімелесу-логикалық тəсілімен оқушыларға «ұғымды тудырады, ол өз бетімен немесе механикалық түрде алмайды, дəлелдеу нəтижесінде туындайды» (Гегель).
Оқушылардың шығармашылық ойлауын табысты дамыту - тек оқу-тəрбие үрдісі кезінде баланың жүйелі түрде белсенді интеллектуалды ізденіске тартылуы арқылы ғана мүмкін. «Ойлану — өз-өзімен сөйлесу, ендеше, альтернативтік ойлаусыз ізденіс жəне жаңалық ашу мүмкін емес» (Сократ). Оқушы осы кезде туындаған оқу проблемасын салмақтап, негізделген жəне жан-жақты тексерілген шешім қабылдайды, оны практикада жүзеге асырады. Сөйтіп, оқушы «жаңа» ғылыми білімді игеруші «пионер» жағдаятына қойылады да, шығармашыл-зерттеушілік тəсілдерін үйренеді.

